
 Мазкур мақолада Ўзбекистонда ўтказилган иқтисодий 
ислоҳотларни чуқурлаштириш шароитида мамлакатимизни 
барқарор ривожлантириш вазифасини ҳал этишда 
иқтисодиётнинг рақобатдошлигини таъминлаш масалалари 
ёритилган  

Жаҳон бозорларидаги беқарорлик шароитида мамлакатимизни барқарор ривожлантириш 
вазифасини ҳал этишда иқтисодиётнинг рақобатдошлигини таъминлаш масаласи устувор 
аҳамият касб этади. 

Маълумки, иқтисодиётнинг рақобатдошлиги турли шакл ва даражаларда намоён бўлади. Булар: 
Ø мамлакат корхоналари ишлаб чиқараётган маҳсулотларнинг рақобатдошлиги; 
Ø мамлакат корхоналарининг (фирмаларининг) рақобатдошлиги; 

Ø мамлакт иқтисодиёти тармоқларининг рақобатдошлиги; 
Ø миллий иқтисодиётнинг рақобатдошлиги; 

Ø мамлакатнинг рақобатдошлиги. 
Айрим мутахассислар рақобатдошликнинг охирги икки шаклини бирлаштириб таърифлайди 
ҳамда бу таснифга ходимларнинг рақобатдошлигини ҳам қўшадилар. 
Маҳсулотнинг рақобатдошлиги унинг сифати ва нархига кўра шу турдаги бошқа ишлаб 
чиқарувчиларнинг маҳсулотидан устунлиги билан белгиланади. 
Фирмаларнинг рақобатдошлиги эса турдош, рақобатлашувчи корхоналарга нисбатан бир хил ёки 
ўрнини босувчи маҳсулотларни истеъмол характеристикалари бўйича сифатли ва пастроқ 
нархларда ишлаб чиқариш ҳамда етказиб бериш имконияти билан белгиланади. 
Фирмаларнинг рақобатдаги устунликларини бир қатор омиллар белгилаб беради. Буларни икки 
гуруҳга ажратиш мумкин: 

1. миллий компанияларнинг ривожланиш даражаси; 

2. макроиқтисодий бизнес муҳитнинг сифати1. 
Швейцариянинг Давос шаҳрида ҳар йили бўлиб ўтадиган Жаҳон иқтисодий форумининг 
иштирокчилари маърузаларида фирмалар даражасидаги рақобатдошлик тўртта асосий омил 
билан боғлиқ экани таъкидланади: 
Ø ресурслар (мамлактда корхона маҳсулот ишлаб чиқаришни йўлга қўйиши учун 

ресурсларнинг мавжудлиги,ҳажми ва сифати); 

Ø ташқи рақобат; 
Ø талаб; 

Ø тармоқлараро алоқалар. 
Худди шундай таърифни кенгайтирилган ҳолда тармоқларнинг рақобатдошлигига ҳам берса 
бўлади. 
Миллий иқтисодиётнинг рақобатдошлилиги – ҳалол рақобат шароитида жаҳон бозори 
талабларини қондирувчи, иқтисодий ўсиш ва турмуш сифатини оширишни таъминлайдиган 
товарларни ишлаб чиқариш ва хизматлар кўрсатиш ҳамда ўрта ва узоқ муддатга иқтисодий 
ўсишнинг юқори суръатларини таъминлаб туриш қобилиятидир. 
Миллий иқтисодиётнинг рақобатдошлиги масаласи доимо иқтисодчи олимларнинг диққат 
марказида бўлиб келган.Ушбу масаладаги замонавий назарияларнинг кўпига асос бўлган 
фикрлар М.Портернинг изланишларида ёритилган. 
М. Портер мамлакат иқтисодиётининг рақобатдошлиги унинг ресурслар билан яхши 
таминлангангагина боғлиқ эмаслигини, рақобат устунлигини шакллантириш, таъминлаб туриш 
мумкинлигини кўрсатиб берди ва унга мамлакат фирмаларининг рақобатдошлигини таъминлаш 
орқали эришилади, деган фикрни илгари сурди.  
Рақобатдошликни шакллантириш ва ривожлантиришнинг М.Портер концепциясига кўра, 
мамлакатнинг рақобат жиҳатдан устунликлари “миллий ромб”ни ташкил этувчи тўртта унсурдан 
иборат. 
Қуйида “миллий ромб” ни ташкил этувчи унсурларга қисқача тўхталиб ўтамиз. 
1. Меҳнат, материал, билим, пул, инфратузилма ресурслари билан таъминланиш мамлакатнинг 

рақобатдошлигига ижобий таъсир кўрсатади. Бу ресурсларнинг баъзилари олдиндан мавжуд 
бўлса, айримлари яратилади ва ривожлантирилади. 

2. Мамлакатда ишлаб чиқарилаётган маҳсулотларга ички ва ташқи бозорлардаги талабнинг 
ҳажми, таркиби ва уларнинг ўзгариши миллий иқтисодиётнинг рақобатдошлигига бевосита 
таъсир кўрсатади. Бу маҳсулотларга талаб ҳажмининг ошиши миллий иқтисодиётнинг 
рақобатдошлигини оширади ва аксинча. 

 

 
 

 
 

 
1 Ўзбекистон иқтисодиётининг рақобатдошлигини ошириш муаммолари:назария ва амалиёт/ муаллифлар 

жамоаси:Р.Алимов, А.Расулев, А.Қодиров  ва бошқ. –Т.:Konsauditinform-Nashr. 2006,14-б. 

1-расм. Мамлактнинг рақобат жиҳатдан усунлигини ташкил этувчи унсурлар 
Рақобатдош ҳамкор тармоқларнинг мавжудлиги мураккаб маҳсулотларни ишлаб чиқаришни 
йўлга қўйиш, қиммат ресурсларни мамлакат ичидан топиш, маҳсулот етказиб берувчилар 
фаолиятини мувофиқлаштириш, янгиликларни жорий қилишга кўмаклашиш имконини беради. 
Минглаб бутловчи қисмларни талаб этувчи автомобилларни ишлаб чиқаришда рақобатбардош 
бўлиш шу қисмларнинг аксариятининг мамлакатда ишлаб чиқарилишини йўлга қўймасдан 
мумкин бўлмаганидек, кимёвий толалар, тугмалар ва сифатли бўёқлар ишлаб чиқарувчи 
корхоналар мамлакатда мавжуд бўлмаса, биргина пахта хомашёсининг мўл-кўллиги кўйлак 
ишлаб чиқаришда рақобатдошликни таъминлаш учун етарли бўлмайди. 
Фирмани бошқаришда рақобатнинг хусусиятлари эътиборга олинади. Бунда турлича стратегия 
ва мақсадлар ишлаб чиқилади. Ички бозорда кескин рақобатнинг мавжудлиги фирмаларни ўз 
фаолиятини такомиллаштиришга, ишлаб чиқаришни кенгайтириш учун ташқи бозорларга 
чиқишга ундайди. Кучли ички рақобат муҳитида тобланган фирмалар ташқи бозорларда ҳам 
осонроқ муваффақиятга эришади. Шу сабабли ҳукуматнинг мамлакат ичида эркин рақобат 
муҳитини яратиш, монополлашувга қарши курашиш каби чора-тадбирлари муҳим аҳамиятга эга. 
Ушбу тўрт унсурга ҳукуматнинг фаолияти ва тасодифий ҳолатлар таъсир кўрсатади. 
Ҳукумат миллий иқтисодиётнинг рақобатдошлигини ҳар тўрт унсурга таъсир кўрсатиш орқали 
шакллантиради ва ўзгартиради.  
Демак, миллий иқтисодиётнинг рақобатдошлик даражаси унинг табиий ресурс салоҳияти, 
меҳнат ресурсларининг сони ва сифати (малака даражаси), ишлаб чиқаришнинг техник-
технологик модернизациялашганлик даражаси, иқтисодиёт таркибий тузилишининг 
такомиллашуви ва диверсификациялашуви, бизнес юритиш учун яратилганшарт-шароитларнинг 
қулайлиги, мамлакат корхоналарида ишлаб чиқариладиган маҳсулотларга бўлган талаб ҳажми, 
давлатнинг иқтисодий ривожланиш ҳамда ислоҳотлар стратегияси қай даражада илмий 
асослангани ва ўзгаришлар жараёнларини ҳисобга олгани ҳамда бошқа бир қанча омилларга 
боғлиқ, деб хулоса қилиш мумкин.  

